
Дәрестең темаһы: Һан.  Башҡортостан Бөйөк Ватан һуғышы йылдарында
Дәрес темаһы: “Һан”темаһын нығытыу
Башҡортостан Бөйөк Ватан һуғышы йылдарында
Бурыс : “Һан” темаһын нығытыу, ябай һәм ҡушма һандарҙы телмәрҙә ҡулланырға өйрәтеү
Маҡсаттар:
1) тема буйынса һүҙҙәрҙе үҙләштереү, телмәр үҫтереү;
2) текст буйынса эшләү күнекмәләрен үҫтереү;  
3) үҙ аллы ижади эшмәкәрлеккә, шулай уҡ студеттарҙың үҙ-ара хеҙмәттәшлек итеүенә ынтылыш булдырыу; 
4) Башҡортостан халҡының Бөйөк Ватан һуғышы йылдарындағы көрәше хаҡында ҡайһы бер мәғлүмәттәр менән таныштырыу аша  йәштәрҙә патриотизм тойғоһон тәрбиәләү.
Йыһазландырыу: интерактив таҡта, һүҙлектәр, парҙар өсөн карточкалар.
Дәрес тибы- нығытыу дәресе.
 Курс –I
Методтар һәм алымдар: уҡытыусы һөйләүе, үҙ аллы эш, күргәҙмәлелек,  әңгәмә, тасуири уҡыу, текст буйынса эшләү. 
Ойоштороу формалары: фронталь, парҙар менән эшләү , индивидуаль эш.
Дәрескә әҙерлек:
· ике  студент дәрескә шиғырҙарҙы (М.Кәрим “Мин фронтҡа китәм, иптәштәр!”, М.Харис “Онотмаһын мине Тыуған ил”) тасуири уҡырға әҙерләнә;
· ике студент Бөйөк Ватан һуғышында ҡатнашҡан туғандары тураһында белешмә әҙерләй;
· төркөм һандарҙы  ятлап килә,  һан төркөмсәләрен ҡабатлай.
Дәрес планы.
I. Ойоштороу мәле.
II. Өйгә эште тикшереү. 
III. Һүҙлек эше.
IV. Төп өлөш:
1. М.Кәримдең “Мин фронтҡа китәм, иптәштәр” шиғырынан өҙөк тыңлау.
2. Текст буйынса эш. Күнегеү башҡарыу.
3. “Башҡортостан Бөйөк Ватан һуғышы йылдарында” презентация ҡарау.
4. “Минең олатайым Бөйөк Ватан һуғышында”.  Сығыштар тыңлау.
5. Тыл хаҡында текст  буйынса эш.
6. Презентация макеты өсөн һөйләмдәр төҙөү. Презентация ҡарау.
7. М.Харистың “Онотмаһын мине Тыуған ил”шиғырынан өҙөк тыңлау
V. Йомғаҡлау. Баһалау. Өй эшен биреү.

I. Ойоштороу мәле.
Уҡытыусы: Һаумыһығыҙ, егеттәр һәм ҡыҙҙар! Башҡорт теле дәресен башлайбыҙ. 
II. Өйгә эште тикшереү.
  Үткән аҙнала беҙ “Һандар” темаһын өйрәндек, ошо тема буйынса белемебеҙҙе тикшерәйек. Бының өсөн ике студент таҡта эргәһендә карточкалар буйынса эшләй, ә ҡалғандар менән өйрәнгән һүҙҙәрҙе иҫкә төшөрәбеҙ.
Ике студент таҡтаға сыға, һәр береһенә айырым эш бирелә. Беренсе студентҡа һандарҙы цифрҙар менән яҙырға кәрәк, икенсе студентҡа мәҡәлдәр бирелә, ундағы һандарҙы һүҙҙәр менән яҙырға   ҡушыла. Улар үҙ аллы эщләйҙәр.
1. Уҡытыусы төркөмдөң һандар буйынса белемен тикшерә. Ике студент 10-ға тиклем, ике студент 100-гә тиклем ябай һандарҙы, тағы ла ике студент ҡушма һандарҙы әйтә.   
2. Карточка буйынса эште тикшереү ойошторола.
А. Беренсе студент таҡтаға түбәндәге һүҙҙәрҙе яҙа һәм уҡый:
1. 1812.
2. 1914.
3. 1941.
4. 1942 йылдың 2 феврале.
5. 1945.
Уҡытыусы: Хәҙер әйтегеҙ әле, был даталар һеҙгә танышмы?
Яуап: Таныш, улар илебеҙ тарихындағы мөһим ваҡиғалар.
1812 йылда Ватан һуғышы башлана. 1914 йыл - Беренсе донъя һуғышы, ә 1941 йыл - Бөйөк Ватан һуғышы башланған йыл. 1942 йылдың 2 февралендә Сталинград өсөн һуғыш тамамлана. 1945 йылдың 9 майында беҙҙең илебеҙ  фашистик Германияны еңә. 
Уҡытыусы: Яҡшы. Икенсе студенттың эшен тикшерәйек. 
Б. Студент уҡый һәм һандарҙы атай:
1.  Егет кешегә етмеш төрлө һөнәр ҙә аҙ.
2.  Батыр бер үлер, ҡурҡаҡ мең үлер.
3. Батыр ғүмере ике. 
Уҡытыусы: Мәҡәлдәр аша халыҡ ни әйтергә теләне икән?
Яуаптар: 1.  Ир-аттар,  лайыҡлы ғүмер кисерер өсөн, күп һөнәргә эйә булырға тейеш.2. Улар ҡурҡмаҫҡа  ла тейеш. Батыр үлем тураһында уйламай, иле, ғаиләһе өсөн көрәшә, шунда һәләк булырға ла мөмкин. Ә ҡурҡаҡ кеше,  ана үләм,  бына үләм тип,  үҙен генә уйлап ҡына йөрөй, әллә нисә мәртәбә үлеп терелә. 3. Ундай кешеләр тиҙ онотола,  ә бына батырҙар, үҙҙәре үлһә лә, халыҡ хәтерендә йәшәйҙәр. Өсөнсө мәҡәл шуның хаҡта.  
Уҡытыусы: Яуаптарығыҙ менән килешәм. Һеҙ нисек уйлайһығыҙ, беҙҙең бөгөнгө һөйләшеү ниндәй ваҡиғаға бәйле булыр? 
Яуаптар: Һуғыштар хаҡында булыр.
Уҡытыусы: Ысынлап та, беҙ дәрестә илебеҙ тарихында ҙур урын алып торған Бөйөк Ватан һуғышын иҫкә төшөрәбеҙ. Дәрес темаһы- «Башҡортостан Бөйөк Ватан һуғышы йылдарында”. Һөйләшеү барышында һандар буйынса белемебеҙҙе нығытырбыҙ. Иң тәүҙә яңы һүҙҙәрҙе иҫкә төшөрәйек. 
III. Һүҙлек эше.
 Студенттар һүҙҙәрҙең тәүге өлөшөн диктовка аҫтында яҙалар, унан слайд буйынса яҙғандарын тикшерәләр. Икенсе өлөшөн слайд буйынса уҡыйҙар, ниндәй һүҙҙәрҙең тәржемәләрен белмәйҙәр - шуларҙы  дәфтәрҙәренә яҙалар.
1. Яу, яугир,  һуғыш, һуғышсы, көрәш, осоусы,  ҡасаҡ; 
 тәғәйенләнә,  ҡатнаша, лайыҡ була, юғалта,  сафҡа инә,  күсеп килә, күсерелә, төҙөлә, тейәлә,   ебәрелә, оҙатыла.
2. Бөйөк Ватан һуғышы, Советтар Союзы Геройы, Дан орденының тулы кавалеры,  Ҡыҙыл Байраҡ ордены.
   Уҡытыусы: Таҡтала бирелгән  яңы һүҙҙәрҙе ҡулланып, телдән һүҙбәйләнештәр төҙөгөҙ. (Ҙур яу, батыр яугир, ҡаты һуғыш, ҡыйыу һуғышсы, командир булып тәғәйенләнә, яуҙа ҡатнаша һ.б.) 
Хәҙер беҙ өйрәнгән һандар менән төҙөгөҙ.  (Яуаптар. Ике яугир, беренсе һуғыш, ике тапҡыр ҡатнаша,  өсөнсө тапҡыр оҙатыла)  Күпселек осраҡта ҡылымдарға алдында һандар “тапҡыр, мәртәбә” кеүек һүҙҙәр менән бәйләнә икәне әйтелә)
IV. Төп өлөш. 
   Уҡытыусы: Яҡшы, ә хәҙер иптәшегеҙ Бөйөк Ватан һуғышында ҡатнашҡан яугир-һалдат Мостай Кәримдең шиғырын уҡый. Иғтибар менән тыңлағыҙ, автор ни әйтергә теләне икән?
Яй ғына музыка уйнай, слайдтарҙа - һуғыш хаҡындағы картина репродукциялары. Студент шиғырҙы тасуири уҡый.
Мин фронтҡа китәм, иптәштәр!

Эйәрләне атай, ялын үреп,
Аҡбуҙ аттың ярһыу , ап-ағын, 
Әсәм һуҙа дәһшәт  ҡылысының
Ҙур яуҙарҙа еңеп ҡайтҡанын.
Мин фронтҡа китәм, иптәштәр!

Уҡытыусы:  Шиғырҙа һүҙ нимә тураһында бара?
 Яуап: Йәш егет Тыуған иле өсөн көрәшкә әҙерләнә. Тыуған илде һаҡлау борон-борондан изге эш һаналған. Ата-әсәһе  уға фатиха бирә һ.б. 
Уҡытыусы:  Эйе, Башҡортостан Бөйөк Ватан һуғышы йылдарында еңеү өсөн ҙур өлөш индерә. Беҙ быны хәҙер текста күрербеҙ. Бирелгән карточкаларҙағы  беренсе биремде уҡыйыҡ (Ҡушымта А). Унда тексты уҡырға, йөкмәткеһен аңларға, һандарҙы табып, эйәртеүсе  һүҙе менән  һүҙбәйләнеште дәфтәргә яҙырға кәрәк буласаҡ.  (Уҡытыусы тексты тасуири уҡый)
Баш6ортостан Б2й2к Ватан 3у7ышында
    Бөйөк Ватан һуғышы йылдарында илебеҙ 27 миллиондан артыҡ улын һәм ҡыҙын юғалта.  СССР территорияһында 1710  ҡала, 70  меңдән артыҡ ауыл яндырыла. 
    Башҡортостандан  730 000  кеше ҡатнаша, 370 000 һалдат кире әйләнеп ҡайтмай.  277 яугирға Советтар Союзы Геройы исеме бирелә. Ә осоусы М.Гәрәев 2 тапҡыр был исемгә лайыҡ була. 38 һуғышсы Дан орденының тулы кавалеры була.
     Һуғыштың беренсе көндәренән үк Башҡортостанда дивизиялар, бригадалар ойоштороу башлана. Мәҫәлән, 1942 йылда Республикала 112-се Башҡорт атлы дивизияһы төҙөлә. Дивизияның командиры итеп Миңлеғәле Шайморатов тәғәйенләнә. Дивизия, төрлө ауыр яуҙарҙа ҡатнашып, Берлинға тиклем барып етә.  Һуғышта күрһәткән батырлыҡтары өсөн,  дивизия 4 орден  -  Ленин, Ҡыҙыл Байраҡ,  II дәрәжә Суворов, II дәрәжә Кутузов ордендары менән наградлана.   Уның 3860 яугиры орден һәм миҙалдарға лайыҡ була. 76 кешегә Советтар Союзы геройы исеме бирелә. 
   Ҡатын-ҡыҙҙар ҙа һуғышта   күпләп ҡатнаша.  Сталинград янындағы яуҙарҙа,  мәҫәлән,  Башҡортостандан  800-ҙән ашыу кеше зенит частарында һуғыша.  Ә осоусы М.Сыртлановаға Советтар Союзы Геройы исеме бирелә.
   Студенттар тексты үҙ аллы уҡыйҙар,  шунан парлап эшләйҙәр: тәүге студент беренсе өлөшөн уҡый, икенсе яртыһын - иптәше. Бергәләп тәржемә итәләр,  һүҙбәйләнештәрҙе дәфтәрҙәренә яҙалар.  
Уҡытыусы:  Һүҙбәйләнештәрҙе уҡығыҙ. (Яуаптар) Текстың йөкмәткеһен нисек үҙләштерҙегеҙ икән, тикшерәйек. Текст буйынса һорауҙарға яуап  бирегеҙ:
1. Бөйөк Ватан һуғышында беҙҙең  республиканан күпме кеше ҡатнаша?
2. Юғары наградаға нисә кеше лайыҡ була?
3. 112-се Башҡорт атлы дивизияһы  ҡасан төҙөлә?
4. Дивизияның командиры итеп кем тәғәйенләнә?
5. Ҡатын-ҡыҙҙарҙың һуғышта  ҡатнашыуы тураһында нимәләр белдегеҙ?
Уҡытыусы: Яҡшы. Әлбиттә, был һуғыш хаҡында әллә күпме һөйләргә була. Белемебеҙҙе тәрәнәйтер өсөн, презентацияға күҙ һалайыҡ.
 Уҡытыусы, презентацияны ҡулланып,  өҫтәлмә мәғлүмәт еткерә.
 Был һуғышта беҙҙең ата-олатайҙар, ауылдаштар, райондаштар, яҡташтар ҡатнашты. Әйҙәгеҙ, шуларҙың ҡайһы берҙәре менән танышып китәйек. Студенттар дәрескә  презентациялар әҙерләне. (Ике-өс студент үҙҙәренең һуғышта ҡатнашҡан олатайҙары, туғандары, райондаштары тураһында һөйләй.)  Һөйләргә теләүселәргә слайдта өлгө өсөн текст бирелә. 
   Минең олатайымдың исеме-..... . Ул Бөйөк Ватан һуғышында ҡатнаша. Укранинаны, Румынияны азат итеүҙә ҡатнаша.  Миҙалдар, ордендар менән наградлана. Мин олатайым менән ғорурланам, һоҡланам, өлгө алам.
  Уҡытыусы: Рәхмәт. Халҡыбыҙ үҙҙәрең батыр улдарын онотмай, бик күп матур әҫәрҙәр яҙа, мәҫәлән,  яҡташыбыҙ  Ә. Мирзаһитов “Әсәләр көтәләр улдарын” драмаһы шаулап сәхнәләрҙә ҡуйыла;  йырҙар ижад итә, Ҡадир Даян һүҙҙәренә яҙылған “Шайморатов генерал” йырын бөтәгеҙ ҙә беләһегеҙҙер, шуны тыңлайыҡ. Йырҙы белеүселәр, ҡушылып ултырығыҙ. (Йырҙы тыңлау)
   Бөйөк Еңеүҙе яҡынайтыу өсөн, тылда  ла яуаплы һәм ауыр эштәр башҡаралар. Бирелгән текст менән танышығыҙ, һөйләм аҙағындағы ҡылымдарҙы белешмә өсөн бирелгән һүҙҙәр араһынан табығыҙ, дөрөҫ итеп уҡырға өйрәнегеҙ. Тексҡа исем бирегеҙ.
      Еңеү өсөн көрәш фронтта ла, тылда ла бара.  Республикала 364 завод, фабрика, цех ... . Был фабрика һәм заводтарҙа, шулай уҡ колхоздарҙа өлкәндәр, ҡатын-ҡыҙҙар менән бергә балалар ҙа .... .
      1941 йылда республика территорияһына Украина, Белоруссия һәм башҡа республикаларҙан 172 завод, фабрика һәм предприятие ... . 278 000 ҡасаҡ ... .  
         Башҡортостан халҡы,  шул иҫәптән комсомолецтар, пионерҙар, уҡыусылар, танкылар һәм самолеттар төҙөр өсөн, 260 млн. һум аҡса ... .  Был аҡсаға “Башҡортостан уҡытыусыһы”, “С.Юлаев”, “Башҡортостан нефтсеһе”, “Башҡортостан комсомолецы” исемле танк колонналары, самолет эскадрильялары ... .  Фронтҡа 5000-дән ашыу автомобиль, 97 000 авиация моторы,  750 трактор,  71 000  ат  һәм  бик күп аҙыҡ-түлек,  кейем ... . Һуғыш йылдарында  һалдаттарға өсөн йылы кейемдәр  тейәлгән 362 вагон ... . 
 Белешмә өсөн һүҙҙәр: сафҡа инә,  эшләйҙәр, бара, күсеп килә, оҙатыла,  йыя, күсерелә, төҙөлә,  ебәрелә. 
(Студенттар  һөйләмдең хәбәрҙәрен табалар, тасуири итеп уҡыйҙар, тексҡа исем һайлайҙар.  Уларҙың эшен баһалау)
Уҡытыусы: Яҡшы. “Тылда ла көрәш бара” тигән өлөш буйынса презентацияға текст һайлайыҡ.  Карточкала презентация макеты бирелгән. Ул - 3-сө эш. Һәр слайдтағы һүрәттәрҙе, фотоларҙы  иғтибар менән ҡарағыҙ,  ниндәй мәғлүмәт яҙыр инегеҙ.  Дәфтәрегеҙгә слайд һанын, шунан  слайдҡа коментарийҙы яҙып ҡуйығыҙ. Парлап эшләргә тәҡдим итәм. 
1-се, 2-се, 3-сө, 4-се, 5-се парға- 1-2-се слайд,
6-сы, 7-се, 8-се, 9-сы, 10-сы парға- 3-4-се слайд.
  Парҙар слайдтарға исемдәр, комментарийҙар   уйлап яҙалар. Слайдтар буйынса эш тикшерелә.  Бының өсөн проекторҙан слайдтар күрһәтелеп бара, һәр пар үҙ вариантын әйтә. Иң яҡшы яуаптар билдәләнә һәм баһалана. 
Уҡытыусы: Дәрестең аҙағына еттек. (Слайдтан уҡый)
4 ЙЫЛ.  1918 КӨН.   34  МЕҢ СӘҒӘТ.  27 МИЛЛИОН ҠОРБАН.
   Тимәк, көн һайын  19 мең, сәғәтенә 800 , минутына 13  кеше үлгән тигән һүҙ. Ҡот осҡос!  
    Ҡоро һандар артында күпме яҙмыш,  күпме ҡорбан, күпме ата-әсә, балалар ҡайғыһы...
    Егеттәр һәм ҡыҙҙар, беҙ был һандарҙы, дөрөҫөрәге, һандарҙы түгел, ә кешеләрҙе - ватандаштарыбыҙҙы,  был ваҡиғаларҙы оноторға тейеш түгелбеҙ! “Батыр ғүмере ике”  мәҡәлендәге кеүек,  улар һаман беҙҙең менән йәшәй.  Һуғышта һәләк булған шағир-һалдат Мәлих Харистың “Онотмаһын мине лә Тыуған ил” шиғырын тыңлайыҡ.
  (Алдан тасуири уҡырға әҙерләнгән студент М.Харистың шиғырынан өҙөктө  уҡый) 
“...Эй ғүмерҙең һуңғы сәғәте, 
Һин миңә  лә шулай күкрәп кил.
Батырҙарын иҫкә  алғанда, 
Онотмаһын мине лә Тыуған ил!”

   Йомғаҡлау.  Дәрес тамам.  Нимәләр белдегеҙ, ниндәй һығымталар яһанығыҙ. Фекерегеҙҙе тыңлайыҡ. (Яуаптар)
Бөйөк Ватан һуғышына арналған  берәй шиғырҙы һайлап, тасуири уҡырға әҙерләнегеҙ.  Һау булығыҙ!

1. Тексты уҡығыҙ, йөкмәткеһен аңлағыҙ, һандарҙы табып, эйәртеүсе  һүҙе менән  һүҙбәйләнеште дәфтәргә яҙығыҙ.
Башҡортостан Бөйөк Ватан һуғышында
    Бөйөк Ватан һуғышы йылдарында илебеҙ 27 миллиондан артыҡ улын һәм ҡыҙын юғалта.  СССР территорияһында 1710  ҡала, 70  меңдән артыҡ ауыл яндырыла. 
    Башҡортостандан  730 000  кеше ҡатнаша, 370 000 һалдат кире әйләнеп ҡайтмай.  277 яугирға Советтар Союзы Геройы исеме бирелә. Ә осоусы М.Гәрәев 2 тапҡыр был исемгә лайыҡ була. 38 һуғышсы Дан орденының тулы кавалеры була.
     Һуғыштың беренсе көндәренән үк Башҡортостанда дивизиялар, бригадалар ойоштороу башлана. Мәҫәлән, 1942 йылда Республикала 112-се Башҡорт атлы дивизияһы төҙөлә. Дивизияның командиры итеп Миңлеғәле Шайморатов тәғәйенләнә. Дивизия, төрлө ауыр яуҙарҙа ҡатнашып, Берлинға тиклем барып етә.  Һуғышта күрһәткән батырлыҡтары өсөн,  дивизия 4 орден  -  Ленин, Ҡыҙыл Байраҡ,  II дәрәжә Суворов, II дәрәжә Кутузов ордендары менән наградлана.   Уның 3860 яугиры орден һәм миҙалдарға лайыҡ була. 76 кешегә Советтар Союзы геройы исеме бирелә. 
   Ҡатын-ҡыҙҙар ҙа һуғышта   күпләп ҡатнаша.  Сталинград янындағы яуҙарҙа,  мәҫәлән,  Башҡортостандан  800-ҙән ашыу кеше зенит частарында һуғыша.  Ә осоусы М.Сыртлановаға Советтар Союзы Геройы исеме бирелә.
2. Бирелгән текст менән танышығыҙ, һөйләм аҙағындағы ҡылымдарҙы белешмә өсөн бирелгән һүҙҙәр араһынан табығыҙ, дөрөҫ итеп уҡырға өйрәнегеҙ. Тексҡа исем бирегеҙ.
      Еңеү өсөн көрәш фронтта ла, тылда ла бара.  Республикала 364 завод, фабрика, цех ... . Был фабрика һәм заводтарҙа, шулай уҡ колхоздарҙа өлкәндәр, ҡатын-ҡыҙҙар менән бергә балалар ҙа .... .
      1941 йылда республика территорияһына Украина, Белоруссия һәм башҡа республикаларҙан 172 завод, фабрика һәм предприятие ... . 278 000 ҡасаҡ ... .  
         Башҡортостан халҡы,  шул иҫәптән комсомолецтар, пионерҙар, уҡыусылар, танкылар һәм самолеттар төҙөр өсөн, 260 млн. һум аҡса ... .  Был аҡсаға “Башҡортостан уҡытыусыһы”, “С.Юлаев”, “Башҡортостан нефтсеһе”, “Башҡортостан комсомолецы” исемле танк колонналары, самолет эскадрильялары ... .  Фронтҡа 5000-дән ашыу автомобиль, 97 000 авиация моторы,  750 трактор,  71 000  ат  һәм  бик күп аҙыҡ-түлек,  кейем ... . Һуғыш йылдарында  һалдаттарға өсөн йылы кейемдәр  тейәлгән 362 вагон ... . 
 Белешмә өсөн һүҙҙәр: сафҡа инә,  эшләйҙәр, бара, күсеп килә, оҙатыла,  йыя, күсерелә, төҙөлә,  ебәрелә. 
3. [image: ] Карточкала презентация макеты бирелгән. Ул - Һәр слайдтағы һүрәттәрҙе, фотоларҙы  иғтибар менән ҡарағыҙ,  ниндәй мәғлүмәт яҙыр инегеҙ.  Дәфтәрегеҙгә слайд һанын, шунан  слайдҡа коментарийҙы яҙып ҡуйығыҙ.

